
[bookmark: _Hlk30694013]«Հայաստանի Հանրապետության կառավարության 2016 թվականի դեկտեմբերի 15-ի թիվ 1304-Ա որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունման

	   Իրավական ակտի նպատակը
           Սույն նախագծի նպատակն է հստակեցնել «Ճանապարհային դեպարտամենտ» ՊՈԱԿ-ի գործառույթները, ինչպես նաև ՊՈԱԿ-ին իրավունք վերապահել զբաղվելու ձեռնարկատիրական գործունեությամբ, մասնավորապես՝ խորհրդատվական ծառայությունների, այդ թվում՝ ճանապարհաշինական նյութերի և արտադրանքների լաբորատոր փորձաքննությունների ծառայությունների մատուցմամբ: 
 
	Կարգավորման հարաբերությունների ներկա վիճակը և առկա խնդիրները 
ՀՀ կառավարության 26.12.2019թ. N 1969-Ա որոշմամբ «Տրանսպորտային ծրագրերի իրականացման կազմակերպություն» ՊՈԱԿ-ը վերանվանվել է «Ճանապարհային դեպարտամենտ» ՊՈԱԿ-ի: Նույն որոշմամբ ընդլայնվել է ՊՈԱԿ-ի գործունեության շրջանակը. վերջինիս վերապահվել են ՀՀ կառավարության 29.03.2019թ. N 305-Ա որոշմամբ լուծարված «Հայաստանի ավտոմոբիլային ճանապարհների տնօրինություն» ՊՈԱԿ-ի գործառույթները: Մինչդեռ «Ճանապարհային դեպարտամենտ» ՊՈԱԿ-ի կանոնադրական խնդիրները սահմանելու ընթացքում վերջինիս որոշ գործառույթներ ճշգրտելու անհրաժեշտություն է առաջացել, ուստի խնդրի կարգավորման նպատակով առաջարկվում է սույն նախագծով հստակեցնել ՊՈԱԿ-ի գործունեության նպատակները, բացառել գործառույթների կրկնությունները: 
Բացի այդ, ՊՈԱԿ-ին վերապահված նոր գործառույթների իրականացման համար ՀՀ 2020 թվականի պետական բյուջեով նախատեսված է 218,088.9 հազ. դրամ գումար, որը բավարար չէ տվյալ գործառույթների (ծրագրերի) պատշաճ իրականացումն ապահովելու համար: Ընդ որում՝ «Հայաստանի ավտոմոբիլային ճանապարհների տնօրինություն» ՊՈԱԿ-ը բյուջետային դեֆիցիտը լրացրել է վերջինիս կողմից իրականացվող խորհրդատվական ծառայությունների միջոցով: Կազմակերպության կողմից իրականացվող խորհրդատվական ծառայությունները հնարավորություն են տվել ապահովել վերջինիս գործունեության բնականոն ընթացքը, լրացնել բյուջետային դեֆիցիտը և ավելացնել բյուջետային մուտքերը: Մասնավորապես, 2019 թվականի ընթացքում պայմանագրային հիմունքներով լաբորատոր ծառայությունների մատուցման արդյունքում «Հայաստանի ավտոմոբիլային ճանապարհների տնօրինություն» ՊՈԱԿ-ը ստացել է շուրջ 160 մլն դրամ, որից վճարվել են համապատասխան հարկեր:  
Մինչդեռ ներկայում «Ճանապարհային դեպարտամենտ» ՊՈԱԿ-ին վերապահելով գործառույթների նույն մեծ ծավալը, ՊՈԱԿ-ի անձնակազմն ավելացնելով 33 հաստիքով, հանձնելով շինարարական նյութերի և արտադրանքների լաբորատոր փորձաքննությունների իրականացման սարքավորումներ՝ ձեռնարկատիրական գործունեություն իրականացնելու գործառույթ չի վերապահվել, ինչն էականորեն ազդում է ՊՈԱԿ-ի գործունեության, ՀՀ 2020 թվականի պետական բյուջեով նախատեսված՝ ՊՈԱԿ-ի կողմից իրականացվող ծրագրերի կատարման արդյունավետության վրա: Մինչդեռ տվյալ ծրագրերի իրականացման համար  նախատեսված է կատարել 70,160.7 հազ. դրամի այլ ծախսեր (բացառությամբ աշխատավարձի գծով ծախսերը և ԱԱՀ-ն): «Ճանապարհային դեպարտամենտ» ՊՈԱԿ-ի կողմից ձեռնարկատիրական գործունեություն իրականացնելու դեպքում նշված գումարից 22,011.7 հազ. դրամի չափով ծախսերը կկատարվեն պետական բյուջեից տրամադրվող միջոցների հաշվին, իսկ մնացած 48,149.0 հազ. դրամը (առանց աշխատավարձի ծախսերի և ԱԱՀ-ի) ակնկալվում է կատարել ձեռնարկատիրական գործունեությունից առաջացած միջոցների հաշվին (համապատասխան հաշվարկները կցվում են):
Հիմք ընդունելով վերոգրյալը, նկատի ունենալով, որ «Պետական ոչ առևտրային կազմակերպությունների մասին» ՀՀ օրենքի 6-րդ հոդվածի 1-ին մասի համաձայն՝ Պետական կազմակերպությունը ձեռնարկատիրական գործունեությամբ կարող է զբաղվել միայն օրենքով կամ հիմնադրի որոշմամբ ուղղակիորեն նախատեսված դեպքերում և գործունեության տեսակներով, առաջարկվում է թույլատրել ՊՈԱԿ-ին իրականացնելու ձեռնարկատիրական գործունեություն, մասնավորապես՝ մատուցելու խորհրդատվական, այդ թվում՝ ճանապարհաշինական նյութերի և արտադրանքների լաբորատոր փորձաքննությունների ծառայությունները: 

Ակնկալվող արդյունք
Նախագծի ընդունման արդյունքում կհստակեցվի «Ճանապարհային դեպարտամենտ» ՊՈԱԿ-ի գործառույթների շրջանակը, ՊՈԱԿ-ին կվերապահվի ձեռնարկատիրական գործունեությամբ զբաղվելու իրավունք, ինչը թույլ կտա ապահովել կազմակերպության գործունեության բնականոն ընթացքը, լրացնել առկա բյուջետային դեֆիցիտը և ավելացնել բյուջետային մուտքերը:
































ՏԵՂԵԿԱՆՔ
«Հայաստանի Հանրապետության կառավարության 2016 թվականի դեկտեմբերի 15-ի թիվ 1304-Ա որոշման մեջ փոփոխություններ և լրացումներ կատարելու մասին» ՀՀ կառավարության  որոշման նախագծի ընդունման կապակցությամբ պետական բյուջեում ծախսերի և եկամուտների էական ավելացման կամ նվազեցման վերաբերյալ 

	Սույն որոշման նախագծի ընդունման կապակցությամբ ՀՀ 2020թ. պետական բյուջեի ծախսերի և եկամուտների ավելացում կամ նվազեցում չի առաջանում: 

Տ Ե Ղ Ե Կ Ա Ն Ք
«Հայաստանի Հանրապետության կառավարության 2016 թվականի դեկտեմբերի 15-ի թիվ 1304-Ա որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ կամ լրացումներ կատարելու անհրաժեշտության վերաբերյալ 

Սույն որոշման նախագիծն այլ իրավական ակտերում փոփոխություններ կամ լրացումներ կատարելու անհրաժեշտություն չի առաջացնում: 									
ՑԱՆԿ
Իրավական ակտերի, որոնց հիման վրա կամ որոնցից օգտվելով մշակվել է «Հայաստանի Հանրապետության կառավարության 2016 թվականի դեկտեմբերի 15-ի թիվ 1304-Ա որոշման մեջ փոփոխություններ և լրացումներ կատարեկու մասին» ՀՀ կառավարության որոշման նախագիծը

Սույն որոշման նախագիծը մշակվել է «Նորմատիվ իրավական ակտերի մասին», «Պետական ոչ առևտրային կազմակերպությունների մասին» ՀՀ օրենքների հիման վրա:

Ց Ա Ն Կ
«Հայաստանի Հանրապետության կառավարության 2016 թվականի դեկտեմբերի 15-ի թիվ 1304-Ա որոշման մեջ փոփոխություններ և լրացումներ կատարելու մասին»  ՀՀ կառավարության որոշման հեղինակների (մշակողների)

Սույն որոշման նախագիծը մշակվել է ՀՀ տարածքային կառավարման և ենթակառուցվածքների նախարարության կողմից:
	



